
სს „არ ემ ჯი კოპერი“ მუშევანი 2-ის ოქრო-სპილენძის საბადოზე 

სასარგებლო წიაღისეულის მოპოვების პროექტის 

ექსპლუატაციის პირობების შეცვლის 

გარემოზე ზემოქმედების შეფასების ანგარიშზე 

 

17 აპრილი, 2026 

 

 

წარმოგიდგენთ შენიშვნებს გარემოსდაცვით საინფორმაციო პორტალზე 

გამოქვეყნებულ სს „არ ემ ჯი კოპერის“ მუშევანი 2-ის ოქრო-სპილენძის 

საბადოზე სასარგებლო წიაღისეულის მოპოვების პროექტის ექსპლუატაციის 

პირობების შეცვლის (მოპოვების ადგილის/კარიერის ზედაპირის ფართობის 

ცვლილებების) გარემოზე ზემოქმედების შეფასების (გზშ) ანგარიშზე.    

 

1. დანაწევრებული საქმიანობა 

განსახილველად წარმოდგენილი გზშ ანგარიშის შესავალში წარმოდგენილი 

ინფორმაციის  თანახმად, დაგეგმილი საქმიანობის საფუძველია 2011 წლის 12 

ოქტომბერს 30 წლის ვადით, შპს „კავკასიის სამთო ჯგუფზე“, სსიპ ბუნებრივი 

რესურსების სააგენტოს უფროსის N13/441 ბრძანებით, ბოლნისის, 

მარნეულის, დმანისის, წალკისა და თეთრიწყაროს მუნიციპალიტეტებში 187 

823, 59 ჰა ფართობზე (ამ მუნიციპალიტეტების საერთო ფართობის 35.9%) 

ფერადი, კეთილშობილი, იშვიათი მეტალებისა და ბარიტის შესწავლა-

მოპოვებისათვის.  

 

წლების განმავლობაში კომპანიამ დაანაწევრა და შვილობილ კომპანიებზე 

გადაანაწილა საწყისი ლიცენზია1. 2023 წელს განხორციელებული ბოლო 

ცვლილებით სალიცენზიო ფართობი განისაზღვრა 8658.1551 ჰექტარით.  

 

გზშ ანგარიშზე თანდართული ხელშეკრულების თანახმად, 2021 წლის 27 

სექტემბერს „კავკასიის სამთო ჯგუფმა“ სს „არ ემ ჯი კოპერს“ 2025 წლის 31 

დეკემბრამდე იჯარით გადასცა წიაღით სარგებლობის ლიცენზია მუშევანი 2-

ის საბადოს ტერიტორიაზე (მთლიანი ფართობი 902.95 ჰექტარი, საიდანაც 

უშუალოდ სამთო მინაკუთვნის ფართობი 175.8 ჰექტარია). 2025 წლის 30 

 
1  1. ბრძანება №19, 03.10.2011 

2. ბრძანება №13/441, 12.10.2011  
3. ბრძანება №1973/ს 04.12.2015  
4. ბრძანება №1572/ს 23.09.2016  
5. ბრძანება №1675/ს, 19.10.2016  
6. ბრძანება №280/ს, 09.03.2017                        
7. ბრძანება №854/ს, 31.05.2017               
8. ბრძანება №361/ს, 14.03.2018          
9. ბრძანება №666/ს, 31.05.2021 
10. ბრძანება №215/ს, 18.02.2022               
11. ბრძანება №578/ს, 18.05.2022 
12. ბრძანება №658/ს, 07.06.2022     
13. ბრძანება №674/ს, 10.06.2022            
14. ბრძანება №430, 29.03.2023 

https://ei.gov.ge/ka/info/eaf206dc-0a47-4ed0-a768-513c541d6594

ივლისს კომპანიებს შორის დაიდო შეთანხმება იჯარის ხელშეკრულების გახანგრძლივების შესახებ. 

კერძოდ, „კავკასიის სამთო ჯგუფმა“ სს „არ ემ ჯი კოპერს“ 2030 წლის 31 დეკემბრამდე იჯარით გადასცა 

წიაღით სარგებლობის ლიცენზია.  

 

გარემოს ეროვნული სააგენტოს 2022 წლის 1 ნოემბერს გაცემული გარემოსდაცვითი გადაწყვეტილების 

საფუძველზე  სს „არ ემ ჯი კოპერი“ მუშევანი 2-ის ოქრო-სპილენძის საბადოს ნაწილზე (≈11.27 ჰა) ღია 

კარიერული წესით მოიპოვებს წიაღისეულს.  ხოლო სააგენტოს 2024 წლის 10 ოქტომბრის სკრინინგის 

გადაწყვეტილების საფუძველზე დამატებით ფართობზე (≈0.77 ჰა) ახორციელებს მაკორექტირებელი 

ღონისძიებებს. 

 

მიმდინარე პროცედურის ფარგლებში კი კომპანია ცდილობს მოპოვებითი სამუშაოების გაფართოვებას. 

სს „არ ემ ჯი კოპერი“ უთითებს, რომ „ამ ეტაპზე, აღნიშნული გზშ-ის და სკრინინგის ანგარიშებით 

გათვალისწინებული ტერიტორიის კონტურს გარეთ გამოვლინდა დამატებითი სასარგებლო 

წიაღისეულის მარაგები, რომელთან დაკავშირებითაც სასარგებლო წიაღისეულის მარაგების 

სახელმწიფო უწყებათაშორისო კომისიაზე დასამტკიცებლად წარდგენილია მარაგების განახლებული 

ანგარიში (იხ. დანართი 3)“. დანართი 3. სახით გზშ ანგარიშს ერთვის მხოლოდ მარაგების 

კომისიისათვის 2025 წლის 30 მაისს დოკუმენტაციის გაგზავნის თავფურცელი.   

 

იქვე, კომპანია უთითებს: „კენჭისყრის შედეგების გათვალისწინებით მარაგების კომისიამ დაამტკიცა 

კომპანიის მიერ წარდგენილი ანგარიში. წინამდებარე გზშ-ს ანგარიშის წარდგენის დროისათვის 

მარაგების კომისიის 2 მარტის სხდომის ოქმი კვლავ მომზადების ეტაპზეა. კარიერის საპროექტო 

ფართობზე (≈7ჰა) წიაღისეულის მოპოვების სამუშაოები დაიწყება გაზრდილი მარაგების დამტკიცების 

და შესაბამისი გარემოსდაცვითი გადაწყვეტილების მიღების შემდგომ“. უცნობია, საბოლოოდ 

დამტკიცდა თუ არა ეს მარაგები, რა ფართობს მოიცავს და საერთოდ რა გეგმა არსებობს ამ 7ჰა 

ფარგლებში.   

 

ყოველივე ზემოთ აღწერილი ნათლად აჩვენებს როგორ დაანაწევრა საქმიანობა ჯერ „კავკასიის სამთო 

ჯგუფმა“ 2011 წელს მოპოვებული ლიცენზიის ფარგლებში, ხოლო  ახლა პროცესს გაფართოვებას სს „არ 

ემ ჯი კოპერი“ აგრძელებს უკვე მუშევანის საბადოს ფარგლებში. მწვანე ალტერნატივა საქმიანობის 

დანაწევრების პრობლემაზე უთითებდა საბადოს ათვისების დასაწყისშივე. გარემოსდაცვითი 

გადაწყვეტილების საგანი ლიცენზიით გათვალისწინებული საქმიანობაა და არა მისი ნაწილი. 

შესაბამისად, გზშ-ის პროცედურა უნდა გაიაროს ლიცენზიის მთლიან ტერიტორიაზე დაგეგმილმა 

საქმიანობამ, მიუხედავად იმისა, თუ როდის გეგმავს ან გეგმავს თუ არა საერთოდ კომპანია მთლიანი 

ტერიტორიის ათვისებას; ის გარემოება, რომ ლიცენზიანტმა გადაწყვიტა ლიცენზიით 

გათვალისწინებული ტერიტორიის ნაწილის ათვისება არ შეიძლება გახდეს საქმიანობის დანაწევრების 

საფუძველი.   

 

საქმიანობის დანაწევრების შედეგად კომპანია ცდილობს არ წარმოაჩინოს საქმიანობის ზეგავლენა 

სრულად და საწყის/საბაზისო პროექტში თითქოსდა უმნიშვნელო ცვლილებებით საბოლოოდ 

განახორცილოს ის რასაც თავიდანვე გეგმავდა.  

 

საქმიანობის დანაწევრება კომპანიას შესაძლებლობას აძლევს ზეგავლენის დაფარვის შედეგად 

დაზოგოს უარყოფითი ზემოქმედების შემცირებისა და თავიდან არიდებისათვის საჭირო 

ღონისძიებებისათვის საჭირო ხარჯი და ზემოქმედების ქვეშ მოქცეული მოსახლეობაში არ გამოიწვიოს 

ერთბაშად დიდი წინააღმდეგობა. კომერციულ მოგებაზე ორიენტირებული კომპანიის ამგვარი 

დამოკიდებულება არ არის გასაკვირი, თუმცა გადაწყვეტილების მიმღები ორგანოს ვალდებულებაა არ 

დაუშვას მსგავსი პრაქტიკა.  

2. ალტერნატივების ანალიზი 

დოკუმენტში არაქმედების ალტერნატიული ვარიანტი არ არის განხილული. ნულოვანი ალტერნატივა 

თავიდანვე უარყოფილია იმ მიზეზით, რომ „მუშევანის საბადოს გაფართოება/ათვისება და დაგეგმილი 

მოცულობებით და ოქროსა და სპილენძის მეტალების მიღება სასიცოცხლო მნიშვნელობისაა 

კომპანიისათვის, ვინაიდან მნიშვნელოვნად შემცირებულია სს „არ ემ ჯი კოპერის“ მადნეულის 

საბადოზე სასარგებლო წიაღისეულის მარაგები“.  

 

კვლავდაკვლავ კომპანია ამტკიცებს, რომ ნულოვანი ალტერნატივის შერჩევა ანუ წიაღის სარგებლობაზე 

უარის თქმა გულისხმობს მფლობელის მიერ ლიცენზიით გათვალისწინებული საქმიანობის 

განხორციელებაზე უარს, რაც ეწინააღმდეგება ლიცენზიის პირობებს და გამოიწვევს ლიცენზიის 

მფლობელის დაჯარიმებას.  

 

ნულოვანი ალტერნატივის განხილვის საკითხის მიმართ მსგავსი მიდგომა, რა თქმა უნდა, 

გაუმართლებელია. პროექტის სხვადასხვა ალტერნატივებთან ერთად ნულოვანი ალტერნატივის  

შეფასება და ალტერნატივის შერჩევისას მისი გათვალისწინება სავალდებულოა. ის ფაქტი, რომ 

საპროექტო ტერიტორიაზე ლიცენზია უკვე გაცემულია და წიაღისეულის ლიცენზიის მფლობელს 

წიაღითსარგებლობის გადასახადი ეკისრება, არ ცვლის წიაღისეულის მოპოვების პროექტისთვის 

გარემოზე ზემოქმედების შეფასების ჩატარების აუცილებლობის ფაქტს. საქართველოს 

კანონმდებლობით, წიაღის მოპოვების პროექტზე გარემოზე ზემოქმედების შეფასება ტარდება 

ლიცენზიის მფლობელი კომპანიის მიერ ლიცენზიის გაცემის შემდგომ; თუმცა, ლიცენზიის არსებობა, 

რა თქმა უნდა, არ ნიშნავს იმას, რომ გარემოსდაცვითი გადაწყვეტილება აუცილებლად დადებითი უნდა 

იყოს და შეფასების პროცესში პროექტის განუხორციელებლობის ალტერნატივა არ უნდა იყოს 

ჯეროვნად შეფასებული და გათვალისწინებული. 

 

იქვე წარმოდგენილი დანაკარგისა და სარგებლის შეფასებისა და შედარების მცდელობა კრიტიკას არ 

ექვემდებარება, როდესაც დანაკარგი მხოლოდ ტყის რესურსის კარგვით შემოიფარგლება, აღარაფერს 

ვამბობთ შეფასების მეთოდოლოგიაზე.  

 

რაც შეეხება ტექნოლოგიური ალტერნატივებს, პრაქტიკულად მხოლოდ ერთი მეთოდის (ბურღვა-

აფეთქება) დასაბუთებაა წარმოდგენილი. არ არის განხილული მოპოვების სხვა გარემოზე ნაკლები 

ზემოქმედების მქონე ტექნოლოგიები; რაც სხვადასხვა ალტერნატივის შედარების შესაძლებლობას 

საერთოდ არ იძლევა.  

 

3. ბიომრავალფეროვნების კვლევა 

ბიომრავალფეროვნების კვლევა ეყრდნობა მოძველებულ (2020-2021წწ) კვლევებს და არ ასახავს 

მიმდინარე მდგომარეობას სრულყოფილად. როგორც ანგარიშის 5.7 ქვეთავში ვკითხულობთ 

„წინამდებარე გზშ-ს მომზადების ეტაპზე, 2025 წლის გაზაფხული-ზაფხულის სეზონზე დაგეგმილი 

საქმიანობის ფარგლებში ასათვისებელ ტერიტორიასა და მიმდებარე უბნების შესაფასებლად საბადოს 

მიმდებარე დამატებით 234953 მ2 ფართობზე ჩატარდა ბიომრავალფეროვნების კვლევა (კვლევის 

შედეგები წარმოდგენილია თავში 5.6.3).“ - თუმცა, ასეთი ქვეთავი საერთოდ არ გვხდება გზშ 

დოკუმენტში. 

 

შესაბამისად, ბიომრავალფეროვნების კვლევა არასრულყოფილია და განახლებულ მონაცემებს არ 

მოიცავს. არ არის გაკეთებული წითელი ნუსხის სახეობების დეტალური ანალიზი. ასევე, არ არის 

წარმოდგენილი სეზონური კვლევების სრულყოფილი ციკლი.  

4. ზემოქმედება მიწის საკუთრებასა და გამოყენებაზე  

ამ მეტად მნიშვნელოვან და სენსიტიურ საკითხს ნახევარი გვერდიც კი არ ეთმობა გზშ ანგარიშში. 

კერძოდ, თავი5.13.1-ში სათაურით „ზემოქმედება მიწის საკუთრებასა და გამოყენებაზე“ აღნიშნულია: 

 

„საპროექტო ტერიტორიის ფარგლებში მოქცეული არ არის სხვა პირების კერძო მფლობელობაში 

არსებული სხვა ნაკვეთები ან რაიმე ტიპის შენობა-ნაგებობები. აღნიშნულიდან გამომდინარე, პროექტის 

განხორციელება მიწის საკუთრებასა და გამოყენებაზე ნეგატიურ ზემოქმედებასთან დაკავშირებული არ 

იქნება. ამასთან, არ არსებობს ფიზიკური ან ეკონომიკური განსახლების რისკები. ცვლილებებით 

გათვალისწინებული ტერიტორიის გამოყენება არ არის დაკავშირებული მიწის 

საკუთრების/სარგებლობის უფლების შეზღუდვასთან ან/და ნეგატიურ სოციალურ ზემოქმედებასთან. 

როგორც უკვე აღინიშნა, დამატებითი ფართობი (≈7 ჰა) შედის მუშევანი 2-ის ოქრო-სპილენძის საბადოს 

მიწისა და სამთო მინაკუთვნის კონტურში და არ სცდება სამთო მინაკუთვნის საზღვრებს“. 

 

ამასთანავე, გზშ ანგარიშს თან ახლავს ააიპ „მუშევანის განვითარებასთან“ დადებული მემორანდუმი, 

რომელშიც აღნიშნულია: „საპროექტო კარიერსა და ფუჭი ქანის სანაყაროსთვის გათვალისწინებულ 

ტერიტორიაზე ფიქსირდება მდელო, რომელიც არ წარმოადგენს ეროვნული სატყეო სააგენტოს 

მართვაში არსებული სატყეო ფონდის ტერიტორიას, არ არის რეგისტრირებული საქართველოს საჯარო 

რეესტრში, მიწის ნაკვეთი არ არის აღიარებული არც კერძოდ არც სათემო საკუთრებად, ადგილობრივი 

მოსახლეობისგან მიღებული ინფორმაციით ამ ტერიტორიის გამოყენება ხდებოდა და გამოიყენება 

ადგილობრივი მოსახლეობის მიერ ნაწილობრივ საძოვრებად. აღნიშნული საკითხი მოწესრიგებულია 

2022 წლის გზშ-ს დოკუმენტში და მითითებულია, რომ ეს ტერიტორია არ წარმოადგენს საძოვარს. 

აღნიშნულთან დაკავშირებით მხარეები თანხმდებიან, რომ სოფელ მუშევანის მოსახლეობას არ 

შეექმნება დაბრკოლება აღნიშნული მდელოს საძოვრად გამოყენებაში. იმ შემთხვევაში, თუ მომავალში 

აღნიშნული მდელოს საძოვრად გამოყენება სოფელ მუშევანის მოსახლეობის მიერ შეუძლებელი იქნება 

კომპანიის მიერ ჩატარებული სამუშაოების გამო, კომპანია და სოფელ მუშევანის სამუშაო ჯგუფი 

შეთანხმდებიან მოლაპარაკების გზით.“  

 

მემორანდუმის ამ ჩანაწერიდან არაერთი საინტერესო გარემოება იკვეთება: 

1. საპროექტო კარიერისა და ფუჭი ქანის სანაყაროსთვის გათვალისწინებული ტერიტორიას 

ადგილობრივი მოსახლეობა იყენებს საძოვრად; 2. გაუგებარია რა მოხდება კარიერისა და სანაყაროს 

ტერიტორიის ათვისების დაწყებასთან ერთად.  

 

სამწუხაროდ, საკითხი იმით არ „მოწესრიგდება“ თუკი გზშ ჩაიწერება, რომ  „ტერიტორია არ 

წარმოადგენს საძოვარს“. ფაქტია, რომ ეს არის სოციალური ზემოქმედების ერთერთი მნიშვნელოვანი 

ფაქტორი, რომლის არც მასშტაბია შეფასებული და არც შემსუბუქების გზებია დასახული.  

 

გარდა ამისა, ანგარიშში არაფერია ნათქვამი იმის შესახებ, თუ რა სახის უარყოფითი ზემოქმედება 

შეიძლება იქონიოს წიაღის ღია კარიერულმა მოპოვებამ საპროექტო ტერიტორიის სიახლოვეში 

არსებულ სასოფლო-სამეურნეო მიწებზე ნიადაგის დაბინძურების კუთხით და არსებობის შემთხვევაში, 

რა ღონისძიებები უნდა გატარდეს ამ ზემოქმედების შესამცირებლად/შესარბილებლად. 

 

5. ადამიანების ჯანმრთელობასა და უსაფრთხოებასთან დაკავშირებული საკითხები 

ადამიანების ჯანმრთელობასა და უსაფრთხოებასთან დაკავშირებული საკითხები გზშ ანგარიშში 

ძირითადად განხილულია დასაქმებულებთან მიმართებაში. საწყისად, შესაბამის ქვეთავში 

აღნიშნულია, რომ „დაგეგმილი ღონისძიებების განხორციელების ეტაპზე, ადამიანთა (მოსახლეობა და 

პროექტის ფარგლებში დასაქმებული პერსონალი) ჯანმრთელობასა და უსაფრთხოებასთან 

დაკავშირებული რისკებია: ხმაურის მაღალი დონე; სატრანსპორტო საშუალებების დაჯახება, 

სიმაღლიდან ჩამოვარდნა, ტრავმატიზმი სამშენებლო ტექნიკასთან მუშაობისას და სხვ.“ თუმცა, 

შემდგომში საქმიანობის ზემოქმედების ქვეშ მოსახლეობასთან კავშირში განხილულია მხოლოდ 

კარიერში შემთხვევით ჩავარდნასთან დაკავშირებული რისკი. 

 

თეორიულადაც არ არის განხილული საბადოს ბურღვა-აფეთქების მეთოდით დამუშავებით გამოწვეული 

ვიბრაციითა და ხმაურით (საბადოს დამუშავების ეტაპზე, წლის განმავლობაში განსაზღვრულია 

დაახლებით 55 აფეთქება, კვირაში 1-2 აფეთქება), ადამიანის ჯანმრთელობისათვის შექმნილი რისკები. 

ასევე, არ არის განხილული ჰაერის, წყლისა და ნიადაგის დაბინძურების შედეგად წარმოქმნილი 

ჯანმრთელობის რისკები,  და ამ რისკების შემსუბუქების/არიდების გზები. 

 

6. კუმულაციური ზემოქმედება 

მიუხედავად იმისა, რომ ანგარიშში ფორმალურად წარმოდგენილია კუმულაციური ზემოქმედების 

შესახებ ინფორმაცია (თავი 5.14), რეალურად არ არის შეფასებული რეგიონში არსებული სხვა სამთო 

ობიექტების ერთობლივი ზემოქმედება  გარემოს სხვადასხვა კომპონენტზე. 

 

ვინაიდან, საპროექტო ტერიტორია მდებარეობს ინტენსიური სამთო მოპოვების რეგიონში 

(ბოლნისი/კაზრეთი), დეტალურად უნდა იყოს შეფასებული არსებულ ან/და დაგეგმილ საქმიანობებთან 

კუმულაციური ეფექტი (ჰაერის ხარისხი, წყლის რესურსები). არ არის წარმოდგენილი ატმოსფერული 

ჰაერის ფონური დაბინძურების სრულყოფილი ანალიზი და კუმულაციური ზემოქმედების შეფასება სხვა 

სამრეწველო ობიექტებთან ერთად. ეს ნაწილი საჭიროებს მაქსიმალურ დეტალიზაციას. 

 

7. გარემოსდაცვითი მონიტორინგის გეგმა 

მონიტორინგის გეგმა ვერ უზრუნველყოფს გარემოზე ზემოქმედებების დროულ გამოვლენასა და 

რეაგირებას, რადგან: არ არის მკაფიოდ გაწერილი რეაგირების მექანიზმები; ასევე, არ არის 

პასუხისმგებლობები სათანადოდ გადანაწილებული. არ არის მკაფიოდ გაწერილი რა ხდება იმ 

შემთხვევაში, თუკი ნორმის გადაჭარბება დაფიქსირდება რა ქმედებას განხორციელებს კომპანია. 

ამასთან, წარმოდგენილი მონიტორინგის გეგმა ვერ უზრუნველყოფს ადრეულ გაფრთხილებას. 

 

8. რეკულტივაციის გეგმა 

გზშ ანგარიშს თანდართულ ,,მუშევანი 2’’-ს ოქრო-სპილენძის კარიერის ნიადაგის ნაყოფიერი ფენის 

მოხსნის, შენახვის და რეკულტივაციის გეგმა/პროექტში ნათქვამია, რომ „რეკულტივაციის 

განხორციელების ვადები სარეკულტივაციო ღონისძიებების განხორციელება დამოკიდებული იქნება 

სამთო სამუშაოების და კარიერზე წიაღის ათვისების დასრულების პერიოდზე. (N1004600 ლიცენზიის 

მოქმედების ვადად განსაზღვრულია 13.10.2041წ)“. 

 

კარიერზე ტექნიკური რეკულტივაციის სამუშაოების განხორციელების პერიოდი დაიწყება ლიცენზიის 

ვადის დასრულების შემდეგ და გასტანს 1 წლის განმავლობაში, ხოლო ბიოლოგიური რეკულტივაცია 

დაიწყება 2043 წლის გაზაფხულზე და გაგრძელდება 2-3 წლის განმავლობაში. ასევე, სანაყაროს 

ტექნიკური რეკულტივაციის ვადები დამოკიდებული იქნება კარიერის ექსპლუატაციიდან გამოსვლის 

თარიღზე და გასტანს 2-3 წლის განმავლობაში. ხოლო, ბიოლოგიური რეკულტივაცია საორიენტაციოდ 

დაიწყება 2045 წლის გაზაფხულზე და გაგრძელდება 2-3 წლის განმავლობაში. 

 

პირველ რიგში აღსანიშნავია, რომ გზშ ანგარიში საერთოდ არ მოიცავს დამატებით 7ჰა ფარგლებში 

განსახორციელებელი სამუშაოების გრაფიკს. უცნობია, კონკრეტულად რა ვადაა განსაზღვრული 

მოპოვებითი სამუშაოების განსახორციელებლად. თუმცა, ნათელია, რომ პროცესი არ გაიწელება 2041 

წლამდე.  

ამგვარი დამოკიდებულება განსაკუთრებით არასამართლიანია იმ პირობებში, რომ კომპანიას 

დაბრკოლების გარეშე მიეცა საქმიანობის დანაწევრების შესაძლებლობა გარემოზე ზემოქმედების 

შეფასებისას, ხოლო რეკულტივაციის ვალდებულება მხოლოდ მთლიანი ლიცენზიის ვადის 

ამოწურვისას და არა დანაწევრებულ სალიცენზიო ტერიტორიაზე სამუშაოების დასრულებისას უდგება.  

 

9. საქმიანობის ზემოქმედების ქვეშ მოქცეული მოსახლეობის ჩართულობა  

ამ საქმიანობის ზემოქმედების ქვეშ მოქცეული მოსახლეობის ჩართულობა თავიდანვე პრობლემური 

იყო ენის ბარიერის გამო და ამის დასტურია 2022 წლიდან ამ პროექტთან მიმართებაში ჩატარებული 

საჯარო განხილვები და არასათანადო კომუნიკაციის შედეგად წარმოქმნილი კონფლიქტური 

სიტუაციები. იყო არაერთი შემთხვევა, როდესაც მოქალაქეები ამბობდნენ, რომ ეგონათ ხელს აწერდნენ 

სოფელში გაზისა და წყლის შეყვანის მოთხოვნას და სინამდვილეში არემჯის მხარდამჭერ დოკუმენტზე 

მოაწერინეს ხელი 2. ძირითადი საკითხების გარკვევა მაშინ სწორე საჯარო განხილვაზე თარჯიმანის 

მეშვეობით მოხერხდა.  

 

ამჯერად, როდესაც ექსპლუატაციის პირობების შეცვლის გზშ ანგარიშის განხილვა არ ითვალისწინებს 

საჯარო განხილვას, დარწმუნებული უნდა ვიყოთ, რომ მოსახლეობას არ აქვს ზუსტი ინფორმაცია 

დაგეგმილი საქმიანობის შესახებ. ამასთანავე, კვლავ ენის ბარიერისა და წარსული გამოცდილების 

გათვალისწინებით, მემორანდუმზე რამდენიმე ადამიანის ხელით შესრულებული ხელმომწერების სია 

სააგენტომ არ უნდა განიხილოს მოსახლეობის ინფორმირების მტკიცებულებად.  

 

აქვე, როგორც თავად კომპანია უთითებს, 2022 წლიდან დღემდე სოფელი კვლავ მოკლებულია ისეთ 

მნიშვნელოვან სერვისებს როგორიცაა წყალმომარაგება, საგზაო ინფრასტრუქტურა, ჯანდაცვა, 

განათლება და სხვა. მემორანდუმის ფარგლებში მოსახლეობის სოციალური და ეკონომიკური ფონის 

გაუმჯობესების მიზნით გათვალისწინებულია აღნიშნული პროექტების დაფინანსება. 

900-ზე მეტი მოსახლით სოფლის საჭიროებებისათვის ყოველთვიურად 8500 ლარის გამოყოფა 

კომპანიის მხრიდან არ შეიძლება ჩაითვალოს სოციალური ზემოქმედების  შემსუბუქების მცდელობად 

და უნდა ვივარაუდოთ, რომ სათანადო ინფორმირების შემთხვევაში მემორანდუმს არ ექნებოდა 

სოფლის მოსახლეობის მხარდაჭერა.    

 

10. დასკვნა 

წარმოდგენილი გზშ ანგარიში ვერ უზრუნველყოფს გარემოზე ზემოქმედებების სრულყოფილ 

შეფასებას და არ აკმაყოფილებს საქართველოს კანონმდებლობის მოთხოვნებს.  

 

 

 

 

 

 
2 სოფელ მუშევანის მოსახლეობა „მუშევანი 2-ის ოქრო-სპილენძის საბადოს“ პროექტს აპროტესტებს, 
15/09/2022 

